
        
            
                
            
        

    
	В. М. Шукшин

	ГУТАЛ 

	“Улсын хэвлэлийн газар” Улаанбаатар хотноо 1979 онд эрхлэн хэвлүүлсэн В. Шукшин: “Ийм нэгэн залуу” (Тууж, өгүүллэгийн түүвэр) номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	 


ГУТАЛ

	Хэдэн хүн сэлбэг авахаар хот оров... Сергей дэлгүүрт орвол тэнд эмэгтэй хүний сайхан савхин гутал байхыг олж харав. Ийм гутал эхнэртээ авч өгөх юм сан гэхээс сэтгэл тогтохгүй болов. Ганц удаа ч гэсэн эхнэртээ нэг олигтойхон бэлэг өгөх юм сан гэж тэр бээр бодов. Хамгийн гол нь гоё бэлэг... Эхнэр нь жишээ нь тийм гутал зүүдэндээ ч өмсөж үзсэн нь үгүй. 

	Сергей тэр гутлыг их л удаан шохоорхон харж байснаа лангууны шилийг хуруугаар нясалж,

	— Иймэрхүү гялгар чинь ямар үнэтэй байдаг юм? гэж их л хөхиүн асуув. 

	— Ямар гялгар. 

	— Яагаа вэ, тэр... савхи

	— Жаран таван рубль!

	Сергей «Ео-ёх!» гэж арай л дуу алдсангүй. 

	— Мөн ч... зулгааж байна даа гэж их л сунжуу өгүүлэв. 

	Худалдагч хүүхэн нэн ч зэвүүтэй харав. Ер энэ худалдагч нар хачин улс! Ердөө ганц кило шар будаа авахад л аль хэдийний өрөө эргүүлэн өгч байх шиг байдаг улс. 

	За золиг цаашаа, тэр худалдагч мудалдагч ч яамай!.. Сергей уг нь жаран тав байтугай далан таван рубльтэй явав. Гэвч... Гадаа гарч, тамхиа асаагаад бодов. Яс үнэнээр ярих юм бол ер нь хөдөөгийн шавар шавхайд таарахгүй л гутал юм. Хэрэв авчих юм бол эхнэр нь ч их л гамтай өмсөнө л дөө... Сайндаа сард ганц удаа өмсөж юманд явна биз. Тэгэхдээ шавар шавхайтайд яалаа гэж өмсөх вэ хуурайд л өмсөнө. Уг нь яасан их баярлах бол! Хариад чемоданаа нээж, ийм гутал гаргаж ирээд «Май үүнийг өмс!» гэж байвал ч ёстой л сайхан юм гэдэг чинь тэр дээ!

	Сергей тэр дэлгүүрээс холгүй нэг мухлагт очиж пивонд оочирлон зогсов. 

	Тэр савхин гутлыг хараад эхнэр нь яасан ихээр баярлах бол! гэж Сергей бодов. Эхнэр нь заримдаа юманд жаахан хүүхэд адил нүднийхээ нулимс гартал баярладаг ажээ. Манай эхнэр үнэндээ сайн эхнэр шүү. Ер нь эрцүүл бидэнтэй нэг гэрт суухад тэвчээр хэрэгтэй шүү! Ганцхан энэ муу архинаас юу болдог билээ дээ. Гэтэл хүүхэд гэж байна, аж ахуй гэж байна... Эхнэр хүүхнүүд гэдэг чинь юм болгоныг тэсэж, тэвчиж чаддаг долоон голтой улс юм. Бид бол яах вэ, чин үнэнийг хэлбэл бид чинь заримдаа балга тагш юм олоод залгиж орхивол юм бүхнийг мартаж орхидог улс. Гэтэл энэ эхнэрүүд бол өглөөнөөс аваад шөнө дүл болтол баадуутай юм шиг хөдөлдөг улс юм. 

	Пивоны оочир нэн ч удаан ахина. Харчуул «дахиад» салдаггүй ээ. Сергей юм бодсоор л байв. 

	Үнэндээ манай эхнэр одоо ямар хөл нүцгэн яваа биш. Хөдөөгийнхний өмсдөгийг л өмсөөд явж байна... Энэ савхи ч үнэхээр сайхан эд юм, харин даанч бэнчин хүрэхгүй юм даа. Аваад харивал эхнэр юмны түрүүнд уурлаж загнах биз. Ийм үнэтэй юмаар би үхсэнээ хийх юм?! Охин хүүхдэдээ жижиг пальто ч билээ авсан бол аштай юу. Одоо өвөл ойртлоо! гэх вий!

	Сергей зогсож зогсож хоёр аяга пиво авч олноос хөндийхөн очоод ганц нэг шимж бас л юм бодно.

	Ингэж тэгсээр байтал дөчин тав хүрчихлээ шүү. Уг нь яах вэ, тэгсхийж байтал аятайхан сайхан амьдрах цаг ирнэ дээ гэж бодсоор явтал... он цаг гэдэг өнгөрөөд л байна. Өнөө дотор нь орж хэвтэх нүхэндээ орох цаг ч ойртоод л байна. Үүнийг л насаараа хүлээх юм даа. Нүхэнд орж хэвтэхийг ямар золигоо хийж хүлээсэн юм бэ, аль болохоор баяртай сайн явж болохгүй байна уу? гэж асуух нь бий. Мөнгө санга байгаа дээр энэ сайхан эдийг авч хүнийг баярлуулъя л даа! Дахиад ийм бололцоо олдохгүй ч байж болно. Охин хүүхэд яах вэ дээ, ямар хадамд гарах болсон юм биш, өмсөх эдлэх цаг хаана мундах вэ!.. Харин эхнэрээ энэ насанд нь ганц удаа...

	Сергей өнөө дэлгүүртээ буцаж очив. 

	— Алив түүнийг чинь үзье. 

	— Юу?

	— Тэр савхи. 

	— Юуг нь үзэх гэсэн юм бэ? Танд ямар хэмжээний гутал хэрэгтэй юм?

	— Нүдэндээ барьж үзье гэж байна. Тэр хэмжээ дамжааг чинь би мэдэхгүй юм. 

	— Юм авах гэж ирээд хэмжээгээ мэдэхгүй! Энэ чинь ямар гэрийн шаахай биш, ийм гутлыг хөлдөө тааруулж авдаг юм. 

	— Шаахай биш гэдгийг ч би мэдэж л байна л даа. Үнийг нь харахад илхэн байна... 

	— Үзүүлэхгүй. Хүн болгон үзээд байвал... 

	— Пээ, юу гэнэ ээ хонгор минь! гэж Сергей уурлаж эхлэн, — Чиний өмдийг сөхөж харъя гээгүй байна, сөхөж харах ч үгүй. Тэр тавиур дээр байгаа савхийг үзье гэж байна гэв. 

	— Та шившгийн юм битгий яриад байгаарай. Энд тийм юм ярьдаг газар биш. Ногоортлоо уучхаад л ингээд эхэлдэг юм шүү. 

	— Юу эхэлдэг гэж? Хэн эхэлдэг гэж? Чи надад балга тагш юм өгчхөөд ингэж ярьж байгаа юм уу?

	Худалдагч хүүхэн өрөөсөн гутал лангуун дээр чулуудаж орхив. Сергей гутлыг авч эргүүлж тойруулан харж, торгон савхийг шажигнуулж байгаад үзнэ. Гялгар хар улыг хумсаараа нясалж үзэв... Дотор нь сэмээрхэн гараа шургуулж үзээд... «Хөл орох нь ч орох юм байна» гэж бодов. 

	— Энэ яг жаран тав юм уу? гэж Сергейг асуухад худалдагч хүүхэн үг дуугарсангүй аягүй муухай харав. 

	— Ээ бурхан минь! Намайг ч ёстой үзэн ядаж байх шив. Яалаа гэж тэр вэ? гэж Сергей тун хачирхана. 

	Энэ хүн энэ гутлыг зүгээр нэг сонирхон үзээгүй, уулаасаа авах санаатай хүн байсан юм байна гэдэг сэтгэгдэл төрүүлж, худалдагч хүүхний уур уцаарыг жаахан хөнгөлөх санаатай,

	— Энэ гутлыг чинь би авъя. Мөнгөө танд өгөх үү, кассын хүнд өгөх үү? гэв. Худалдагч хүүхэн Сергейг ширтсэн хэвээр,

	— Кассад гэв. 

	— Яг жаран тав юм уу? Аль мөнгөтэй юм уу?

	Худалдагч хүүхэн огт дуугарсангүй. Түүний харцыг сайтар ажиглавал Сергейг бүр үнэн цаанаасаа үзэн ядаж байх нь илт ажээ. Сергей баахан хулчийж эхлэв... Өнөө өрөөсөн гутлыг сэмхэн тавьж кассын тийш очиж явахдаа, «Энэ хүүхэн чинь яачих нь энэ вэ?! Ингэж айхтар уурлаж байхыг үзвэл галзуу солио тусаж байгаа юм биш үү? Дандаа ингэж унтууцаж байдаг бол ч мөд галзуурч үхэх хүн байна!» гэж бодов. 

	Кассад очиж үнийг төлбөл илүү дутуу ч үгүй яг жаран тавын гутал байв. Кассын талоныг өнөө худалдагч хүүхэнд аваачиж өгөхдөө нүд халтираад эгцлэн харж чадсангүй. Хавтгай шахам цээжийг нь харж, «Энэ лав бие муутай хүүхэн биз?» гэж өрөвдөн бодов. 

	Гэтэл худалдагч хүүхэн өнөө талоныг нь авсангүй... Сергей тэр хүүхэн өөд гайхан харав. Худалдагч хүүхний харцыг үзвэл Сергейг мөн аанай нэг нүдээр үзэж чадахгүй байхын дээр бас яагаад ч юм бах тав нь ханасан янзтай харагдав. 

	— Гутлаа авъя гэж Сергейг хэлэхэд,

	— Шалгагч дээрээс ав гэж бүдэгхэн дуу гарав. 

	— Тэр чинь хаана байдаг юм? гэж Сергей мөн аяархан асуухдаа, энэ хорчгор туранхай хүүхэн чинь яасан зэвүүтэй амьтан бэ? гэж бодов. 

	Гэтэл өнөө худалдагч дуугай харсаар л байв. 

	Сергей мөн урдаас нь ширтэж инээмсэглээд,

	— Тэр шалгагч гэдэг чинь хаана байгаа юм бэ? Аан? Чи хонгор минь, намайг битгий хараад бай! Би чинь эхнэртэй хүн. Би бол эм хүн хараад л дурлачхаж болмоор хүн гэдгээ мэдэж байна. Гэвч... би яадаг ч арга алга? Одоо яая гэх вэ тэвчиж үз. Тэр шалгагч чинь хаана гэнэ ээ? гэв.

	Өнөө худалдагч хүүхэн бүр амаа ангайгаад алмайрч хоцров... Тийм үг дуулна гэж бодоогүй байжээ. 

	Сергей өнөө шалгагчийг олохоор явахдаа, «Пээ, би яаж тэгж хэлж чадав аа. Ер нь эхнэр хүүхнүүдийг ингэж идэх хэрэгтэй юм. Тэгэх л юм бол дэмий уураа барах явдалгүй. Тэгэхгүй бол хүн болгон уур хүргэнэ» гэж өөрийгөө сүрхийд болгож бодов. 

	Шалгагчаас өнөө гутлаа аваад авто баазын хашаа руу, өөрсдийнхөн дээрээ очихоор явав. (Тэд нэг механикч, бас хоёр жолооч өөрсдийнхөө тэргээр ирсэн байлаа).

	Сергей баазын жижүүрийн хаалгаар орохдоо цаадуул нь өнөө хайрцагтай юмыг хараад алив юу юм, үзье гэж хүн болгон таталж чангаана гэж бодож байв. Гэтэл цаадуул нь Сергейг хүний уранд тоосонгүй. Тэд аанай маргалдаж байв. Юу гэвэл, гадаа нэг залуухан хар лам явж байхыг харсан байжээ. Тэгээд тэр лам хэдий хэрийн цалин авдаг бол гэж маргалджээ. Гунигтай дүрлэгэр нүдтэй, цайвар цагаан царайтай, цоохор Витька Кибяков бусдаас чанга бархирч байв. тэнхээ мэдэн хашхирч байхыг үзвэл бусдыгаа баахан доромжлох агаад хоёр нүд нь гунигтай мөртөө цэцэн цэлмэг болоод өөрийн биеийг их л найдваргүй, гунигтай харж байсан шиг санагдана. 

	— Тэр чинь сангийн «Волга» машин унадаг юм. Тэд чинь суралцаж байхдаа ч оюутны цалин гэж зуун тавин рубль авдаг улс. Оюутны цалин гэж мэдэж байна уу? гэж Рашпиль бархирч байв («Рашпиль» буюу өрөвтөл гэж Витькийг нэрлэдэг билээ). 

	— Тэд сангаас машин унадаг нь үнэн. Гэвч залуу лам нар унадаггүй. Чи юу хэлнэ вэ? Тэр сангаас машин унадаг улсыг... юу гэж нэрлэдэг билээ дээ? Архад хамба нар ч биш... юу гэж нэрлэдэг билээ дээ?!

	— Чи ойлгов уу? Тэр архад хамба нар нь сангийн машинтай байдаг байна шүү дээ! Ай чи дүлий годил! Чи өөрөө архад мөн!

	— Оюутны цалин зуун тавь байж! Тэгвэл хар лам нарын цалин нь хэд байх вэ?

	— Чи тэднийг хавчигдаж суудаг гэж бодож байна уу? Май! таван зуу авахыг боддоггүй гэж үү?

	— Тэр хар лам чинь сүжигтэй л хүн байх ёстой доо! гэж тэд учиргүй маргалдаж байна

	Сергей тэр маргаанд оролцсонгүй. Уг нь таван зуун рубль гэдэг бол залуухан хар лам нарт ихэднэ гээд л маргаж чадах байсан боловч тэгсэнгүй. Сергей ганцхан өнөө авсан гутлаа цаадуулдаа үзүүлэх сэн гэж хорхой нь хүрээд байв. Чингээд өнөө гутлаа гаргаад илж суув. Сергей бодохдоо тэр гутлыг гаргаад ирэхтэй зэрэг юун хар лам... цөм таг дуугай болцгоох биз гэж санаж байв. Тэгтэл тэд өнөө гутлыг нь харсан мөртөө тоосонгүй, маргалдсаар л байв, Харин ганцхан Сергейн үл таних нэг жолооч үзье гэв. Тэр жолооч торгон савхийг шажигнуулан дуугаргаж, улыг нь төмөр адил бахим хумсаараа няслан үзэж байснаа өнөө цас шиг цагаахан, зөөлхөн дотор луу нь муухай хар гараа шургуулан үзэх нь тэр шүү! Сергей гутлаа угз татан авч,

	— Чи наад бүлүүрээ юунд шургуулав? гэхэд жолооч урдаас нь инээж,

	— Хэнд авав? гэв

	— Эхнэртээ

	Гэтэл нөгөөдүүл нь сая маргалдахыг больж,

	— Хэнд гэнэ ээ?! гэж Рашпиль асуув. 

	— Клавадаа

	— Алив үзье?

	Өнөө гутлыг гар гар дамжуулан хүн болгон түрийг нь үнгэж, улыг нь нясалж үзэв... Арай л дотор нь гараа шургуулж үзсэнгүй. Харин түрийг нь тэнийлгэж өд шиг цагаахан дотрыг нь шагайж харна. Нэг нь яагаад ч юм түрийний дотор луу үлээж үзэв. Сергей жигтэй маадгар суув. Урьд тийм маадгар байж хэзээ ч үзээгүй билээ. 

	— Ийм савхи ямар үнэтэй байна?

	— Жаран тав.

	Худлаа гэсэн шиг цөм Сергейг ширтэв. Сергей ч баахан тэвдэх шиг болов. 

	— Хоёр нүд чинь сохров уу?

	Сергей Рашпилиас гутлаа авав. Рашпиль дуу алдан,

	— Мөн мундаг аа! Ээмэг зээмэгхэн өгдөг болоосой! Энүүгээр чинь яах юм бэ?! гэв. 

	— Өмсөхгүй юү.

	Сергей итгэл төгс, тайван байхыг бодох авч гэнэт дотор нь зарсхийгээд явчихжээ. «Нээрэн л нэг мотортой дугуйны тал үнэ юм даа!» гэсэн бодол салахгүй болов. Жаран таван рубль гэдэг бол мотортой дугуйны тал үнэ хүрэхгүйг Сергей мэдэх боловч ялгаагүй «Нээрэн мотортой дугуйны тал үнэ юм даа!» гэж бодогдоод болдоггүй!

	— Эхнэр чинь ийм гутал аваад ирээрэй гэсэн юм уу?

	— Яалаа гэж тэгэх вэ? Би л өөрөө авчихсан юм. 

	— Эхнэр чинь ийм гутал хаана өмсөх юм. Өвдгөөр татсан шавар шавхай дотор жаран тавын гутал өмсөөд явж байх уу? гэж тал талаас нь тарчилгаж гарав. 

	— Энэ чинь өвлийн гутал шүү дээ!

	— Өвөл ч гэсэн хаана өмсөх юм?

	— Түүнээс гадна энэ чинь хотын хүүхнүүдийн хөлд таарахаас биш, Клавад багтахгүй! Эхнэр чинь хэдийг өмсдөг бил ээ? Өлмий нь орохгүй!

	— Эхнэр чинь, ер нь хэднийг өмсдөг юм?

	Сергей уурлаж,

	— Тонил цаашаа! Та нар санаа зовдог нь юу юм?! гэв. 

	Цаадуул нь цөм хөхрөлдөв. 

	— Үнэндээ хайран мөнгө, Сережа! Тэр жаран таван рублийг чн хээрээс олоогүй шүү дээ!

	— Би өөрөө ажил хийж олоод, өөрийнхөө дуртай юманд үрж байна. Ямар дэмий юманд арцалддаг улс вэ?

	— Эхнэр чинь бодвол, резин ултай юм олоод ирээрэй гэсэн биш үү?

	Үхсэний резин... Сергей бүр уур нь хүрч,

	— Та нар хар ламаа л ярьж байвал дээр. Тэр хар лам чинь, тэгээд хэдий хэрийн цалин авдаг болж байна аа? гэв. 

	— Чамаас л их авна даа. 

	— Тэд чинь янхнууд шиг зүгээр суугаад л бусдын мөнгө цаасыг тоолж суудаг биз. Ондоо хийх ажил байдаггүй юм уу?

	— Чи яагаад уурлахааргүй юман дээр урвалзаад унав? Чамайг тэнэг балай юм хийжээ гэж л хэлж байна. Ингэж уураа барахын хэрэг ердөө ч алга... 

	— Би уурлаагүй... Миний төлөө юундаа санаа зовов? Сүрхий санаа зовдог эд гарчээ! Ядахдаа чамаас мөнгө санга эзэлсэн бол бас... 

	— Чам шиг тэнэг амьтныг зүгээр хараад сууж чадахгүй болохоор санаа зовж байна. Хайран мөнгө!

	— Зөгийн хажууд тоть хайран гэгчээр чамд л хайран байх даа!

	Тэд ингэж баахан ярвалзаж байгаад тосгондоо харихаар мордов. 

	Буцахдаа Сергей хамтралын механикчтай нэг машинд суув. Цаадах нь замдаа,

	— Эхнэр чинь юу аваарай гэж мөнгө өгсөн юм бэ? Ондоо юм аваарай гэсэн юм биш үү? гэж асуухдаа огтхон ч ёжилсон янзгүй үнэн сэтгэлээсээ харамсан асуужээ. 

	Сергей бол тэр механикчид их сайн байдаг болохоор уурлаж загнасан ч үгүй,

	— Юу ч аваарай гээгүй юм. Энэ тухай ярихыг больё! гэжээ. 

	 

	 

	Тэд үдэш болсон хойно тосгондоо харив. 

	Сергей цаадуултайгаа баяртай маяртай ч гэсэнгүй, цуг нийлээд ч явсангүй, ганцаараа салж гэр лүүгээ харайлгав. 

	— Эхнэр нь хоёр охинтойгоо оройнхоо хоолыг идэж байв. 

	— Чи яагаад ийм их удав? Та нарыг тэндээ хонох юм байх гэж бодож байлаа шүү гэж эхнэр нь хэлэв. 

	— Яах вэ дээ, сэлбэг юмаа авсаар байгаад авсныгаа бааз руу зөөж, район районоор хуваарилах гэсээр байгаад удчихлаа. 

	Их охин Груша нь,

	— Аав, та дэлгүүрээс юу ч авсангүй уу? гэв. 

	— Юу гэнэ ээ?

	«Ийм үнэтэй гутал авахын орондоо ондоо юм авсан бол аштай юу энэ тэр гэж эхнэр нь хялалзаад унах юм бол тэр муу гутлыг аваачиж худагт хаяж орхино доо! гэж Сергей бүр бүр замдаа шийдэн явжээ. 

	— Авсаан. 

	Эхнэр нь, хоёр охин нь Сергей рүү нэгэн зэрэг эргэж харав. «Авсаан» гэж хэлэхийг бодвол эхнэртээ нэг дөрвөн рублийн алчуур юм уу, гэртээ нэг махны машин төдийхөн авсан биш болох нь илт байв. Тэд нар нь юу гаргаж ирэх бол гэж хүлээж Сергейг харсаар байв. 

	— Тэр чемоданд бий! гэж Сергей хэлээд сандал дээр сууж тамхиа гаргав. Сергейн сэтгэл ихэд догдлон хуруу гар нь хүртэл чичрэх шиг болов. 

	Эхнэр нь чемоданыг уудлан хайрцагтай юм гаргаж, хайрцаг дотроос савхин гутал гаргаж ирэв... Тэр савхи бол чийдэнгийн гэрэлд улам ч гоё харагдана. Тэд зөвхөн хайрцгийг хараад л өөрийн эрхгүй инээж байв. Охин нь ширээнээс ухасхийн босож очоод, «Пээ! Ямар гоё юм бэ!» гэж дуу алдав,

	— Пээ, бүү үзэгд! Лам багш минь! Энийг хэнд авах нь энэ вэ?

	— Чамд байхгүй хэнд байх юм. 

	— Пээ бүү үзэгд! гэж Клавдия дуу алдан өмсөж үзэхээр орон дээр суув. Ор нажигнах чимээ гарна... 

	Чингээд хотын хүүхнүүдийн өмсдөг өнөө гоё гутал руу хөдөөгийн эмсийн бахим чийрэг хөлөө ердөө шуудхан гэгч чихэв. Гэтэл багтдаггүй... Сергейн зүрх базлах шиг болов. Багтдаггүй, түрийгээрээ ордоггүй. 

	— Энэ гутлын чинь хэмжээ нь юу юм?

	— Гучин найм. 

	Үнэхээр багтсангүй. Сергей босож түрийнээс нь таталцсан авч багтдаггүй. 

	— Уг нь миний өмсдөг хэмжээ юм... 

	— Наадах чинь энүүгээрээ, түрийгээрээ л орохгүй байна даа. 

	— Миний хөл гэж ийм муу ёрын том тулай шүү!

	— Хүүе, чи нимгэн оймстой өмсөөд үзээч!

	— Нимгэн оймстой ч яаж багтах вэ! Энэ харахгүй юу?

	— Нээрэн

	— Ай чааваас! Миний энэ хөл гэж муу ёрын том тулай шүү! гэж Клавдия гунигтайяа дуу гарав. 

	Өнөө баяр хөөр ч унтрав. 

	— Ай чааваас даа. Ийм ч тулай байх гэж! Энэ чинь тэгээд ямар үнэтэй юм?

	— Жаран тав! гэж Сергей тамхиа соров. Гэтэл эхнэр нь тэр үгийг дуулсангүй шиг санагдаж, — Жаран таван рубль! Их үнэтэй эд шүү гэв. 

	Клавдия өнөө савхийг харж, гялгар торгон түрийг нь өөрийн мэдэлгүй илж суув. Нүдний нь сормуусанд нулимс гялтганаад ирэхийг үзвэл, тэр гутал ямар үнэтэй болохыг дуулав бололтой. 

	— Миний энэ хөл үү, чөтгөр алгадаж баймаар тулай шүү! Ганц удаа ийм юм тааралдахад... Ай чааваас даа! гэж эхнэр нь аяархан дуугарна. 

	Сергейн зүрх бас л хар аяндаа базлан ирэв... Эхнэрээ өрөвдөв. Эхнэрээ хайрлав. Гоё сайхан гутлын торгон түрий илэн илэн суугаа гарыг нь барьж аваад атгав. Клавдия ч эр нөхрөө өлийж харав. Хоёр харц тулгарав. Клавдия ичих аятай болж, толгойгоо цогтой ганхуулав. Клавдия залуухан ахуйдаа ийм юман дээр хэдий эр хүн адил энгүүн гудиггүй авч бас ч эм хүний бардам дээгүүр зангаар толгой хаялдаг зантай байж билээ. 

	Клавдия,

	— Охины л аз болж дээ гэж өнөө савхин гутлаа өгч, — Май чи өмсөөд үз гэв. 

	Охин бүр мэгдэж хоцров. 

	— Алив өмсөөд үз! гэж Сергей мөн толгой хаялан

	— Арваа сайн төгсвөл чинь чамд өгнө гэв. 

	Эхнэр нь инээв. 

	 

	... Сергей унтахын өмнө гал тогооны өрөөний хаалганы ёроолд нэг намхан мухар сандал дээр сууж, тамхиа нэг сайн татаж аваад унтдаг заншилтай билээ. Өнөөдөр ч мөн янзаараа суув... Тамхи татах, юм бодож суухдаа өнөөдрийнхөө хийсэн наймаанд баахан харамсаж, санамсаргүй нэг том санаа мэдэж ойлгож авах шиг болов. Сергейн сэтгэл дотор нэн ч аятай таатай байв. Хүний сэтгэл ховор тохиолдох агшин зуур боловч ийм аятай сайхан байхад ямар нэг юм цочоож, сарниулж орхивол хайран юм болох байлаа. 

	Эхнэр нь хоймрын өрөөнд ор дэрээ засаж,

	— Нааш ир ээ «Унт даа» гэж дуудав. 

	Сергей дуулсан болов чиг ондоо юу хэлэх нь вэ? гэж чимээ чагнан зориуд дуугарсангүй. Гэтэл эхнэр нь,

	— Сергунь! Нааш ирж унт аа! гэж туйлын янаг энхрий аялгуугаар дуудав. 

	Сергей босож тамхиныхаа ёзоорыг унтраагаад хоймрын өрөөнд оров. Өөрийн эрхгүй инээмсэглэн, толгой ганхуулав. Гэвч «сайхан савхи авчрав гэж эхнэр нь тийм янаг байна даа» гэж бодсон нь үгүй. Уг хэрэг тэр савхин гуталд биш, ондоо юманд... 

	Яах вэ, сайн л байна. 

